
Incumbensa Hohl concernent la priorisaziun strategica da las incumbensas chantunalas en vista a la mancanza 

previsibla da forzas da lavur 

 

Ils proxims onns vegn la mancanza da forzas da lavur en il Grischun a daventar anc bler pli acuta. Differents studis – tranter 
auter dal Forum economic dal Grischun – mussan, che plirs dieschmilli forzas da lavur vegnan a mancar fin l'onn 2030 sin il 

martgà da lavur. Quest svilup na pertutga betg mo l'economia privata, mabain adina pli savens er il maun public. 
Gia oz èsi uschia, che las plazzas libras en differents secturs na pon betg pli vegnir occupadas u mo cun grondas stentas. A 

medem temp creschan las pretensiuns envers il stadi pli e pli fitg, saja quai pervia dal svilup demografic, pervia da prescripziuns 
legalas u perquai che la societad ha novas aspectativas. 

Sut questas premissas na vegni en l'avegnir betg pli ad esser pussaivel d'ademplir las incumbensas en tut ils secturs en la 
dimensiun actuala e cun ils standards actuals. Perquai èsi inditgà da sclerir a temp ed en moda prospectiva, tge incumbensas dal 

stadi che ston en mintga cas vegnir garantidas e nua ch'igl è pussaivel da permetter facilitaziuns. 
L'examinaziun da las incumbensas e da las prestaziuns ch'il chantun ha fatg, è ina basa impurtanta per quest intent. Il focus da 

questa examinaziun vegn dentant mess primarmain sin l'effizienza e sin la finanziabladad. La dumonda, co che las incumbensas 
dal stadi duain vegnir priorisadas strategicamain sut las cundiziuns d'ina mancanza da forzas da lavur pli e pli acuta, n'è betg 

vegnida respundida explicitamain fin ussa. 
Questa incumbensa n'ha perquai betg la finamira da reducir pauschalmain las prestaziuns, mabain da stgaffir ina basa strategica, 

per ch'il chantun possia ademplir en moda fidada sias incumbensas centralas er cun las resursas persunalas pli e pli stgarsas. 
Ultra da renunziar cun intenziun a prestaziuns u da restrenscher tschertas prestaziuns duain er vegnir examinadas 

sistematicamain e preschentadas las pussaivladads da la digitalisaziun, da l'automatisaziun e da simplifitgar l'organisaziun. 
 

La Regenza vegn incumbensada da suttametter al Cussegl grond in rapport che mussa: 
 

1. en tge champs d'incumbensas dal chantun Grischun ch'ins sto far quint ils proxims onns cun las pli grondas stretgas 
persunalas che resultan da la mancanza da forzas da lavur pervia da la demografia; 

2. tge incumbensas dal chantun che valan sco incumbensas centralas che ston en mintga cas vegnir garantidas; 
3. tar tge incumbensas e prestaziuns ch'i duain vegnir examinadas mesiras, sco ina renunzia, restricziuns da prestaziuns, 

simplificaziuns, standardisaziuns, digitalisaziuns, automatisaziuns, cooperaziuns u excorporaziuns, quai per pudair 
impunder las resursas persunalas sistematicamain per las incumbensas centralas; 

4. en tge champs d'incumbensas ch'i dat libertads d'agir politicas u legislativas, sche la mancanza da forzas da lavur avess da 

daventar anc pli acuta; 
5. cun tge prioritads ed entaifer tge orizont da temp che la Regenza vul realisar las mesiras necessarias. 

